
1 INNGANGUR 

Hér er greint frá niðurstöðum mælinga á vatnsrennsli í Jökulsá í Borgarfirði eystra á 
árunum 2004–2007. Í tengslum við svonefnt smávirkjanaverkefni, sem iðnaðar-
ráðuneytið hefur falið Orkustofnun að vinna, hófu ábúendur jarðarinnar Jökulsár 
skráningu vatnshæðar með kvarðaálestri 10. ágúst 2004 og lauk þeim 29. nóvember 
2007. Vatnamælingar Orkustofnunar gerðu þrjár mælingar á rennsli Jökulsár og var á 
grundvelli þeirra gerður rennslislykill sem má nota til þess að yfirfæra vatns-
hæðarmælingar í rennsli. 
 
Þess ber að geta að áður hefur vatnshæð verið mæld í Jökulsá og gerði Jón Sigurður 
Þórarinsson HBV rennslislíkan fyrir ána sem byggir á rennslisgögnum frá árunum 
1986–1991. Í greinargerð hans (OS-2003/052) má sjá reiknað meðalrennsli Jökulsár 
vatnsárin 1949/1950 til 2001/2002. 
 

 
Mynd 1:  Vatnasvið Jökulsár Borgarfirði eystra við mælistaðinn V239 sem er við brú 

yfir Jökulsá. Flatarmál vatnasviðsins við mælinn er 11,7 km2. 

2 ALMENNT UM SVÆÐIÐ 

Jökulsá á upptök sín í dölunum tveimur austur undir Dyrfjöllum, Jökuldal og Dimma-
dal, en takmarkast að öðru leyti af Jökulsárufs að utan, en Hvolsmæli (426m) og Byrgis-
fjalli (536 m) að innan. Jökuldalur hefur stefnu á Dyr (856 m) og Ytra-Dyrfjall, 
austurtindur þess heitir Dyrfjallstindur, en Dimmidalur liggur suður með Fremra-

Dyrfjalli. Jökulörnefnin eiga rætur að rekja til jökulfanna meðfram Dyrfjöllum og áin er 
lítið eitt skolgrá (Ármann Halldórsson, 1975). Áin er um 7 km að lengd og fjarlægð frá 
sjó við ármót um 2 km; þverár við ármót eru tólf. Í 200 m hæð er lengd frá sjó um 5 km 
og þverár eru tíu. Jökulsá flokkast sem jökulskotin dragá með lindaþætti. (Sigurjón Rist, 
1990). Vatnasvið árinnar var dregið upp með hjálp forritsins ArcGIS og er áætlað 11,7 
km2 (Mynd 1). 

3 RENNSLI 

Rennsli er skilgreint sem það rúmmál sem fer hjá athuganda á tímaeiningu. S.I. eining 
þess er m3/s, en l/s er einnig oft notað (1 m3/s = 1000 l/s). Rennsli fallvatna ræðst af 
úrkomunni sem fellur á svæðið þar sem þau eru upprunnin. Afdrif úrkomunnar geta 
orðið með ýmsum hætti eftir að hún fellur til jarðar. Falli úrkoma til jarðar sem snjór 
sest hún fyrir og bíður þess að bráðna í þíðviðrum síðar, en ef úrkoman er regn rennur 
hún burtu á yfirborði sem yfirborðsafrennsli eða hripar niður í jarðlögin. Í jarðlögunum 
rennur úrkoman burtu sem grunnvatnsstraumar sem falla eftir atvikum annað hvort til 
sjávar eða birtast á yfirborðinu á ný sem uppsprettur eða lindir. Jafnframt gufar nokkuð 
af úrkomunni upp. Umhverfisaðstæður á hverjum stað ráða því hve stór hluti 
úrkomunnar rennur á yfirborði, hripar niður í jarðlögin eða gufar upp. Einkum hæfileiki 
jarðlaganna til þess að leiða vatn, vatnsinnihald þeirra, halli landsins, gróðurfar, hitastig 
og rakastig loftsins koma þar við sögu. Í grófum dráttum má segja að heildar yfirborðs-
afrennsli af tilteknu svæði sé jafnt heildarúrkomu sem fellur á svæðið að frádregnu 
„tapi“ til grunnvatns og vegna uppgufunar. 

4 STAÐHÆTTIR 

Virkjanlegt afl tiltekins fallvatns ræðst af fallhæð og rennsli og ekki er hægt að leggja 
skynsamlegt mat á virkjanamöguleika án upplýsinga um þessa þætti. Fallhæðina má 
mæla í eitt skipti fyrir öll, en rennslið er síbreytilegt og verður einungis sagt fyrir um 
rennslishætti með því að mæla rennsli viðkomandi vatnsfalls um nokkurt skeið. Tiltölu-
lega fáar mælingar á löngu tímabili verður því að líta á sem þokkalega nálgun á 
rennslisháttum. 
 
Ábúandi jarðarinnar Jökulsár hóf í ágúst 2004 að mæla og skrá vatnshæð árinnar. Mælt 
var á sama stað og á árunum 1986–1991 þ.e. undir Jökulsárbrú. Mælt er frá steypubrún 
sökkuls niður að vatnsborði. Einnig var notast við mælitein sem rekinn er niður í 
árbotninn á grynningu um 60 m ofan við brú, þar sem ís hamlar síður mælingu en við 
brú. Mælt er frá toppi teinsins og niður að vatnsborði. Við teininn er straumur meiri og 
því eru niðurmælingar þar heldur ónákvæmari en undir brú. Fljótlega eftir að mælingar 
hófust árið 2004 ákvað ábúandi að leggja áherslu á að mæla niður við lágrennsli og er af 
þeim sökum oft langt á milli mælinga. 
 
Mun fleiri niðurmælingar voru gerðar undir brú og var því við meðhöndlun gagnanna 
aðallega stuðst við þær. Til að nálgast samhengi milli þessara tveggja mælistaða var 
notast við niðurstöður mælinga sem voru gerðar á báðum stöðum samdægurs. Þá daga 
sem einungis var mælt við tein var meðaltal þess mismunar lagt við vatnshæð við tein 
og það notað til að áætla vatnhæð undir brú. 

5 NIÐURSTÖÐUR ATHUGANA 

Vatnamælingar Orkustofnunar hafa gert þrjár rennslismælingar í Jökulsá, þá fyrstu við 
upphaf kvarðaálestra og síðan tvær mælingar með stuttu millibili við lok álestratímabils. 
Út frá þessum þremur mælingum var gerður rennslislykill sem er birtur hér að neðan 
bæði í töfluformi (Tafla 2) og í mynd (Mynd 2). Á mynd 2 má einnig sjá rennslis-
mælingarnar sem liggja til grundvallar lyklinum. 
 
Tafla 1:  Gerðar hafa verið þrjár rennslismælingar í Jökulsá í Borgarfirði eystra V239, 

þar af tvær eftir að vatnshæðarmælingar hófust. 

Dagsetning Álestur 
cm 

Rennsli 
m3/s 

2004-07-22 124,5 1,04 
2007-08-26 121 0,92 
2007-11-30 107 0,37 

 
 
Tafla 2:  Rennslislykill fyrir kvarðastað V239 í Jökulsá Borgarfirði eystra. Í töflunni er 

gefið upp rennsli í m3/s sem fall af vatnshæð á kvarðanum í cm. 

cm 0 1 2 3 4 5 6 7 8 9
50
60
70 0,00 0,00 0,00
80 0,00 0,00 0,01 0,01 0,01 0,02 0,02 0,03 0,04 0,04
90 0,05 0,06 0,07 0,08 0,10 0,11 0,13 0,14 0,16 0,18
100 0,20 0,22 0,24 0,26 0,29 0,31 0,34 0,37 0,40 0,43
110 0,46 0,49 0,53 0,56 0,60 0,64 0,68 0,72 0,76 0,80
120 0,85 0,89 0,94 0,99 1,04 1,10 1,15 1,20 1,26 1,32
130 1,38 1,44 1,50 1,57 1,63 1,70 1,77 1,84 1,91 1,99
140 2,06 2,14 2,22 2,30 2,38 2,46 2,55 2,64 2,72 2,81
150 2,91 3,00 3,09 3,19 3,29 3,39 3,49 3,60 3,70 3,81  

 
Mynd 2 sýnir rennslislykil fyrir kvarða V239. Einungis þrjár rennslismælingar 
skilgreina sambandið milli vatnshæðar og rennslis. Ef ætlunin er að halda 
vatnshæðarskráningu áfram á þessum stað er ráðlegt að kanna hvort þetta samband 
haldist stöðugt með því að mæla rennsli við kvarðann reglulega. Þar sem samhengi 
vatnshæðar og rennslis breytist ef breytingar verða á farvegi í nágrenni mælistaðar er 
ráðlegt að kanna hvort þetta samband haldist stöðugt með því að mæla rennsli við 
kvarðann reglulega ef ætlunin er að halda vatnshæðarskráningu áfram á þessum stað. Af 
gögnunum má sjá að munur milli mælistaða undir brú og við tein eykst á tímabilinu, 
sem bendir til þess að einhverjar breytingar verði á farvegi árinnar. Eldri 
vatnshæðarmælingar eru heldur ekki í samræmi við þennan rennslislykil. 
 
Á mynd 3 má sjá reiknað rennsli fyrir hvern skráðan kvarðaálestur. Eins og fram kemur 
hér að framan var fyrirfram lagt upp með að lesa af við lágrennsli. Því verður að líta svo 
á að hér sé forvalið og meðaltal rennslis sé meðaltal lágrennslis árinnar. Í þessari 
mæliröð reiknast rennsli tæplega 63% mælinga vera undir 0,6 m3/s, 51,5% mælinga eru 
undir 0,5 m3, 30% eru undir 0,4 m3/s og 11,4% mælinga eru undir 0,3 m3/s. Meðal-
rennsli allra mælinga á tímabilinu er 0,6 m3/s. Þrjár mælinganna eru töluvert hærri en 
allar hinar og sé þeim sleppt úr meðaltali lækkar meðalrennsli í 0,54 m3/s. 

Mynd 2:  Rennslislykill fyrir vatnshæðarkvarða V239 í Jökulsá Borgarfirði eystra. 

Mynd 3:  Myndin sýnir reiknað rennsli fyrir þá sjötíu aflestra sem gerðir voru á 
tímabilinu 10. ágúst 2004 til 29. nóvember 2007 og þróun rennslis á tímabilinu. 

6 SAMANTEKT 

Hér hefur verið farið yfir niðurstöður mælinga á vatnshæð í Jökulsá í Borgarfirði eystra 
á árunum 2004–2007, sem voru gerðar í tengslum við svonefnt smávirkjanaverkefni á 
vegum iðnaðarráðuneytisins. 
 
Niðurstöður þessarar athugunar benda til þess að lágmarksrennsli Jökulsár Borgarfirði 
eystra sé nálægt því að vera 0,5 m3. Þá er miðað við að allir aflestrar séu gerðir við lágt 
rennsli. Alls voru gerðir 70 álestrar á kvarða. Mesta rennsli var 2,2 m3/s sem mældist 
þann 8. júní 2005. Minnsta rennsli mældist 0,25 m3/s þann 24.febrúar 2007. Í 51,5% 
mælinga reiknast rennsli vera undir 0,5 m3/s, 30% undir 0,4 m3/s og 11,4% undir 0,3 
m3/s. 

